
2. utgåva


Backsidetekst

Vilhelm Siplo er eigar av eit suksessrikt varehus i Førde. Ein dag blir han funnen myrda under spesielle omstende på sitt kontor. Samstundes blir konkurrenten George Rudsvik utsett for drapsforsøk.

Etterforskinga fører politibetjent Rolf Randen inn i eit miljø som ikkje nøler med å gjere kva som helst for å skaffe seg rask rikdom. Men spora fører også Randen bakover i tid, til dramatiske hendingar der Gestapo, svik og tortur stod sentralt i kampen mot den tyske okkupasjonsmakta.

Operasjon Siskin er Rune Timberlids femte kriminalroman om politibetjent Rolf Randen.

Dette er ein roman. Alle personar
i boka er difor heilt og fullt oppdikta.

Takk til Fylkesleksikonet som NRK Sogn og Fjordane har
bygd opp. Det er ei uvurderleg faktakjelde.


Det finst tre måtar å ruinere eit firma på: med kvinner, som er det mest behagelege, med datamaskinar, som er det sikraste, og med pengespel som er det raskaste.

Sydney J. Harris


Russviki ved Sognefjorden, oktober 1944

Mikael sparka vekk dei gule lauvblada som hadde blåst saman til ein liten haug på hella framfor inngangsdøra. Vinden greip tak i ein del av blada og virvla dei ut over bøen som strekte seg like ned til sjøen. Sjøen gjekk kvit i vindkasta. Austavinden kunne vere både sur og stri i Russviki, ikkje minst no om hausten. Mikael vart ståande på tunet med ansiktet mot sjøen. Han lytta til naturen. Berre suset i skogen som omkransa den vesle husmannsplassen, var å høyre. Fjorden var tom for båtar. Berre vindkasta som dreiv vestover og piska opp sjødrev, gav fjorden liv.

I Russviki var det tre hus – eit lite bustadhus med to soverom, ein gammal og skakk fjøs og eit lite stabbur. Husa låg samla i ei klyngje på ei slette midt oppe på ein bratt bø som gjekk frå sjøen og oppover mot skogen. Nede ved ei kai, som hovudsakleg var bygd av stein, låg eit naust. Fem mål innmark skulle halde liv i familien. Her klarte dei å halde eit par kyr, forutan nokre sauer og geiter. Men heldigvis hadde Mikael fjorden og fisken å ty til når det kneip. Eldste sonen Sverre hadde flytta heimanfrå, men framleis hadde Mikael ansvaret for å livberge kone og to born. Og det gjorde ikkje oppgåva lettare at dei no var på veg inn i den femte krigsvinteren.

Mikael vart ståande ute på tunet, som var den einaste flate flekken utandørs på husmannsplassen. Blikket søkte fleire gonger mot Holm – eit nes som låg så langt vest han kunne sjå i fjorden. Han drog vadmålsjakka tettare rundt seg og skyggelua lenger ned i panna. Vinden var jaggu kald i dag! Brått fekk han auge på det han venta på. Dampskipet «Kommandøren» kom forbi Holm, på veg innover fjorden i rute frå Bergen. Det var nesten noko spøkjelsesaktig over bybåten i dag. På grunn av vinden høyrde han ikkje den vanlege duren frå skipet. Mikael gjekk raskt inn og kom like etter ut igjen med ein stor kikert i den eine handa. Han venta tolmodig på at «Kommandøren» passerte eit nes på den andre sida av fjorden. Då heva Mikael kikerten mot augo med stødige hender. Han fekk styrehuset på skipet i fokus, men såg ikkje det han speida etter. Nei vel, så var tida framleis ikkje inne, tenkte han.

Men så gjekk døra frå styrehuset ut til babord bruveng opp. Ein mann i uniform kom ut. Han stilte seg ved rekkja med ansiktet mot land, mot Russviki. Det var kapteinen som Mikael hadde høyrt om. Ja, han hadde sett han på nært hald også nokre gonger, på dampskipskaia i Kaupanger. Som om han ville lufte seg i den friske motvinden skipet stemna i, tok kapteinen av seg uniformslua nokre sekund. Eit smil breidde seg i ansiktet til Mikael då han senka kikerten med hender som brått skalv litt. Ei kjensle fór gjennom kroppen. Var det glede? Spenning? Han visste ikkje sikkert.

Men eitt visste Mikael. Signalet var komme.


Førde, 13. desember

– Har du lese dette?

Lensmann Leif Terje Moskog slengde lokalavisa Firda bort på bordet til han. Når sjefen kom inn, helste han sjeldan. Tilhøvet mellom politibetjenten og lensmannen kunne trygt karakteriserast som kjølig. Framfor Randen låg dagens utgåve av lokalavisa. Han lét blikket gli over førstesida. Hovudoppslaget handla om ein forretningsmann i Førde som hadde vore utsett for eit overfall av torpedoar i heimen sin. Avisa fortalde ikkje kva mannen heitte.

– Høyrest ut som litt av ei røvarhistorie, mumla Rolf Randen i det han bladde seg fram til artikkelen inne i avisa.

– Du bør lese ferdig før du dreg konklusjonar, svarte lensmannen som demonstrativt hadde vorte ståande inne på det vesle kottet av eit kontor. Rolf Randen kjende seg ein augneblink aldri så lite provosert, men beit i seg sjefen sin nedlatande kommentar. Ein avisartikkel var i alle fall ingen grunn til å starte ein ny krangel med lensmannen, tenkte han. Den siste tida hadde dei hatt nok diskusjonar som det var. Han bladde seg fram til side fem der artikkelen stod:


Kjend forretningsmann banka opp av torpedoar

Ein kjend forretningsmann i Førde vart for nokre dagar sidan banka opp av to torpedoar i sin eigen heim.

Bak den dramatiske hendinga ligg det, etter det Firda får opplyst, ein krangel om pengar. Forretningsmannen frå Førde skal ikkje ha klart å gjere opp skulda si i tide. Difor dukka det opp to personar i heimen hans og kravde på ein svært handfast måte å få utlevert pengane på vegner av oppdragsgivaren sin. Det er ikkje kjent kven som sende dei to torpedoane. Dessutan har vi grunn til å tru at dei to valdelege mennene ikkje fekk med seg pengar.

Ifølgje våre kjelder vart forretningsmannen påført ein del fysiske skadar etter slag og spark. Mannen stadfestar overfor avisa at han er skadd, men avviser kategorisk at han har vore utsett for vald i sin eigen heim.

– Skadane fekk eg då eg var så uheldig å falle ned ei trapp, seier mannen, som ikkje ønskjer å stå fram i avisa.



Avisa brukte ein del plass på spekulasjonar omkring kva for miljø dei brutale pengeinnkrevjarane kom frå. Til slutt i artikkelen vart lensmann Leif Terje Moskog sitert på at politiet ikkje sat med opplysningar om at torpedoar skulle ha vore på ferde i byen. Men Moskog la til at han sjølvsagt såg alvorleg på alle former for vald, og at politiet difor rutinemessig ville undersøkje saka.

Rolf Randen heva blikket frå avisa og såg mot Leif Terje Moskog, som hadde gått bort til vindauga og stod og såg ut i desembermørkret som ikkje ville sleppe taket. Han snudde seg sakte og vart ståande med hendene hengande langs uniformsjakka.

– Betyr dette at vi skal innleie etterforsking?

Lensmannen nikka.

– Du skal innleie etterforsking. Etter den artikkelen der har vi ikkje noko val, elles møter vi berre kritikk om at politiet aldri bryr seg. Ja, du veit …

Jau då, Rolf Randen visste. Leif Terje Moskog likte dårleg å bli møtt med kritikk, anten det kom frå media eller frå byens øvre middelklasse som han pleidde sosial kontakt med. Han såg spørjande på lensmannen.

– Om ikkje anna så får vi saka ut av verda og hindrar at det blir meir spekulasjonar. Avisene elskar å gripe tak i saker der dei kan kritisere oss.

Rolf Randen svarte ikkje. Han reiste seg og henta fram matpakken sin. Deretter bretta han matpapiret til sides og sette tennene i ei skive med brunost. Han gav seg demonstrativt god tid og visste at det irriterte lensmannen. Rolf Randen hadde eigentleg gitt opp å bli noko anna enn politibetjent ved Førde og Naustdal lensmannskontor, i alle fall så lenge Leif Terje Moskog var sjefen hans. Bakgrunnen for den dårlege kjemien var litt diffus for Randen. Men han fann ikkje noko anna svar enn at lensmannen meinte Rolf Randen var for lite disiplinert på fritida. Singel som han var, gjekk han stadig ut for å treffe folk. Skulle berre mangle, meinte han sjølv. Rolf Randen var skild og i slutten av 30-åra. Og han måtte då for pokker få lov å ha eit privatliv utover å sitje åleine heime og slå i hel tida med å studere bunken med rekningar som aldri såg ut til å minke. I år hadde han dessutan skjerpa seg. Rolf Randen hadde sagt ja til at den 16 år gamle dottera kunne få bu hjå han for å gå på vidaregåande skule. Det skulle vere starten på eit nytt og meir strukturert liv. For første gong skulle han verkeleg vere far for Sara.

Lensmannen gjekk bort til døra og vart ståande med handa på dørklinka.

– Kven er denne karen som har fått juling, då, Moskog?

– Det er visst Vilhelm Siplo.

Rolf Randen slutta å tyggje eit kort sekund medan han sorterte tankane. Han visste kven det var. Alle i Førde visste kven Vilhelm Siplo var.

– Han har sikkert gjort seg fortent til det, svarte Rolf Randen. Det låg eit lite flir rundt munnen i det han gav seg i kast med ei brødskive til.

– Vi spøkjer ikkje med slikt, Randen. Vilhelm Siplo er ein mann som har gjort mykje bra for lokalsamfunnet, svarte lensmannen og forlét rommet.

Rolf Randen gjekk inn hovudinngangen på Sunnfjordsenteret. Familien Siplo hadde bygd opp varehuset til å bli ei av byens sikraste inntektskjelder. Vilhelm Siplo vart den største eigaren og ein sjølvskriven dagleg leiar etter at faren hadde trekt seg tilbake. Konkurransen hadde hardna til i handelsnæringa i Førde dei siste åra. Men det var tydeleg at varehuset til Siplo-familien ofte var vinnaren når nye og attraktive butikkar etablerte seg i byen. Og hadde Vilhelm Siplo ikkje plass til fleire butikkar, så utvida han berre. På folkemunne vart det sagt at dei lokale politikarane stod som nikkedokker når Vilhelm Siplo troppa opp med alle utvidingsplanane sine.

Julehandelen var i gang, og folk myldra ut og inn av varehuset. Rolf Randen hadde prøvd å ringje Vilhelm Siplo på mobiltelefon, men ikkje fått svar. Så han stilte utan avtale då han banka på den ganske anonyme døra til varehusadministrasjonen. Mest av alt likna rommet på eit ordinært utstyrt kontor, men det stod ein liten skranke som han stilte seg ved. Ei lyshåra kvinne i 30-åra såg mot han utan synleg reaksjon, sjølv om det ikkje kunne herske tvil om at det brått stod ein politimann i rommet.

– Eg vil gjerne snakke med Vilhelm Siplo.

Kvinna togg ivrig på ein tyggjegummi. Ho gjorde ikkje mine til å ville reise seg frå kontorpulten ho sat ved. Så slutta ho å tyggje ein augneblink.

– Vilhelm er ikkje her i dag.

– Veit du kvar han er å få tak i?

– Kva gjeld det?

Tyggjegummidama reiste seg og kom bort til skranken. Ho var kledd i skjørt og ein ganske tjukk genser som stod i stil med årstida, og hadde tydelegvis ein sekretærfunksjon. Han såg rundt seg i kontoret, som var ganske romsleg og lyst. På veggane hang det bilete med motiv han kjende igjen. Vilhelm Siplo investerte i alle fall i lokal kunst.

– Eg har berre nokre spørsmål til Vilhelm i ei sak vi etterforskar rutinemessig. Har du snakka med han i dag?

Først svarte ho ikkje. Rolf Randen kjende han vart irritert av at ho stod og togg medan ho nesten demonstrativt mønstra han.

– Nei, svarte ho omsider på spørsmålet.

Han gjekk bort til ei dør som hadde eit skilt med Vilhelm Siplos namn. Døra stod på gløtt, og han dytta ho sakte opp. Kontoret hans var tomt.

– Kan du berre buse inn på eit kontor på den måten? spurde ho høgrøysta bak han. Rolf Randen lét igjen døra til Siplos kontor og snudde seg mot sekretæren.

Med eit nikk forsvann han ut i mylderet av handlande. Rolf Randen var villig til å vedde mykje på at sekretæren allereie sat i telefonen og fortalde sjefen at politiet ville snakke med han.

Vilhelm Siplo budde i Vieåsen og hadde markert økonomisk styrke ved å byggje det største huset i strøket. Rolf Randen parkerte framfor ein trippelgarasje der dørene stod opne. Han kryssa eit romsleg steinlagt tun og kom fram til det kvitmåla huset som var bygd i terrasse i det bratte terrenget. «Her bur Ruth, Vilhelm og Kim Siplo» stod det på eit skilt ved sida av døra. «Lyd av overklasse,» tenkte han då han ringde på.

Ei kvinne opna døra. Han møtte blikket hennar og registrerte at ho såg stødig på han. Sminka kunne ikkje skjule at rynkene hadde fått overtaket rundt dei blå augo, som var omkransa av halvlangt brunt hår. Rolf Randen rekna med at Ruth Siplo måtte vere nærare 50 år. Men ho var slank og kledde seg elegant i svart bluse og grønt skjørt. Han presenterte seg.

– Eg skulle gjerne hatt ein prat med mannen din. Er han heime?

– Nei, svarte ho og smilte før ho la til:

– Kan eg spørje kva det gjeld?

– Sjølvsagt. Politiet ønskjer å sjekke ei sak som lokalavisa skreiv om i dag. Ja, vi har grunn til å tru at mannen din … Vilhelm … kan ha vore utsett for ein valdsepisode.

– Å ja, svarte ho berre. Ruth Siplo såg ned i bakken.

– Så veit du kanskje kvar mannen din er, då?

Ruth Siplo reagerte ikkje på spørsmålet. I staden tok ho eit steg til sides og viste med handa at ho inviterte politimannen inn. I gangen dominerte eit par store speglar på veggane. Det var ikkje nødvendig å ta av seg skoa, sa ho. Dei kom inn i ei stove med store vindaugo som vende ut mot den vide dalen nedanfor. Mesteparten i rommet var halde i kvitt, både tapet og gardiner i tillegg til to store skinnsofaer og resten av møblane. Til og med teppet på golvet var lyst. Berre nokre fargerike nonfigurative kunstverk på veggane stod i kontrast til alt det lyse. Ein augneblink hadde Randen ei kjensle av å stå i himmelen.

– Vil du ha noko å drikke? Kaffi, kanskje? spurde ho.

Han overraska seg sjølv ved å seie ja takk. Han studerte rommet. Ein del av kunstverka oste det pengar av. Ei dør stod open inn til ei anna stove, og her var det lyseblått som dominerte. Ekteparet Siplo hadde tydelegvis sansen for å gjere ting skikkeleg når dei først bestemte seg for det. Han var på veg tilbake til dei kvite skinnsofaene då han oppdaga nokre flekkar på teppet like ved ein diger peis som dominerte den eine veggen. Flekkane var raudsvarte. «Raudvin eller blod,» tenkte han.

Ruth Siplo serverte kaffien frå ei sølvkanne med lang, tynn tut. Koppane var av tynt porselen, kvite dei også. Dei sette seg i kvar sin sofa, og Rolf Randen kjende han seig djupt ned i det mjuke skinnet. Han høyrde at ho hadde skarre-r, og brått kjende han ho igjen. Ruth Siplo hadde for ikkje så lenge sidan stått oppe i ein bitter arvestrid med broren sin. Arveoppgjeret enda med ein pikant krangel i retten.

– Du spurde om eg veit kvar Vilhelm er, sa Ruth Siplo i det ho sette kaffikoppen ned på bordet. Ho greip etter eit etui som stod der, opna det og tok ut ein sigarett. Røyken vart blåst utover i rommet etter at ho først hadde drege han djupt ned i lungene. Han lét ho få tid til å følgje opp sitt eige spørsmål.

– Ja, eg veit kvar mannen min er, sa ho og såg igjen stødig på Rolf Randen. Ruth Siplo hadde fått eit uttrykk i ansiktet som best kunne karakteriserast som hånleg.

– Han er vel ikkje innlagd på sjukehuset?

Ruth Siplo rista på hovudet. Ho røykte grådig på sigaretten, som ho deretter stumpa hardt og bestemt i oskebegeret. Ho sa:

– Nei, så skambanka vart han ikkje. Men han ligg ein stad og sleikjer såra sine. Om ikkje … ho …

Ruth Siplo nesten spytta det siste ordet ut i lufta i det ho gjorde ein kunstpause.

– Om ikkje ho sleikjer såra hans, då, sa ho og smilte.

Smilet forvirra Rolf Randen litt.

– Så då stemmer det altså at Vilhelm var utsett for vald?

– Ja, han fekk seg ein omgang.

– Kva skjedde eigentleg?

Ruth Siplo tenkte seg om. Randen såg at ho hadde ei lang smilerynke på kvar side av den ganske smale og stramme munnen.

– Eg var på eit spahotell i Nordfjord saman med nokre veninner eit par dagar. Det skjedde seint ein kveld. To menn dukka opp.

Rolf Randen nikka og skreiv nokre korte notat på blokka.

– Vilhelm var ganske mørbanka og skjelven då eg kom heim. Han låg faktisk på sofaen her og grein, men … om det var av smerte eller frykt, veit eg ikkje. Kanskje var det begge delar.

Han løfta koppen. Kaffien var vorten lunken i det tynne porselenet.

Ruth Siplo hadde tent ein ny sigarett, som ho røykte like kjapt som den første.

– Vilhelm kan nok ha kjent dei som var her, sa ho brått.

– Eg trur du må forklare det.

– Først nekta Vilhelm å seie noko som helst. Prøvde seg med ein bløff om at han hadde ramla ned ei trapp i fylla. Akkurat det er han rett nok truande til, men kvifor skulle han liggje her edru og skjelve etterpå? Dessutan …

Ruth Siplo nikka i retning av peisen.

– Ja, eg har sett flekkane på teppet. Eg går ut frå at det er snakk om blod, svarte Rolf Randen.

– Det er blod frå Vilhelm, ja. Han fortalde meg etter kvart at han var banka opp av to menn. Dei var sende for å hente pengar som han skulda ein eller annan. Meir ville han ikkje seie.

– Det er ikkje noko problem å hyre inn torpedoar til å krevje inn gjeld.

Ruth Siplo var openbert kjederøykjar. Ho kveikte nummer tre på kort tid, medan Rolf Randen venta tolmodig.

– Brutale hadde dei i falle fall vore. Han var gul og blå overalt.

– Veit du kven som hadde sendt desse folka?

Ruth Siplo rynka panna og trekte ned munnvikane for å demonstrere at ho ikkje visste.

– Vi har alltid hatt det slik at eg har styrt i heimen og han har styrt forretninga og pengane.

– Veit du om mannen din skuldar pengar, privat eller som forretningsmann?

Ruth Siplo tenkte seg om nokre sekund. Ein stad i huset høyrde dei det small i ei dør. Rolf Randen registrerte at Ruth følgde vaktsamt med då det like etter kom lydar frå einkvan som romsterte på kjøkenet.

– Kan det vere Vilhelm? spurde han.

– Nei, det er Kim, sonen vår.

– Korleis er økonomien til Vilhelm?

– Privat skuldar vi ikkje pengar, så vidt eg veit. Men i varehuset er det sjølvsagt ein del gjeld. Vilhelm har jo utvida ein del dei siste åra, og selskapet har lånt til dette. Men han … Vilhelm, altså …

Ruth Siplo stoppa opp, tydeleg usikker på kva ho burde seie.

– Kva tenkte du på, fru Siplo?

– Vel, Vilhelm har hatt ein tendens til å satse pengar på mykje rart her i verda. Sjølvsagt har han hatt råd til det.

– Satsa han pengar privat også?

– Han har satsa på alt dei siste åra, har eg hatt inntrykk av. Han har sett pengar i aksjar, fond og den slags. Dessutan har han spekulert mykje i lån tekne opp i utlandet for å spare renter. Og så speler han og satsar pengar på alt mogleg. Vilhelm er gamblar av natur.

– Veit du om han kan ha tapt noko som kan forklare det som skjedde med han?

– Nei, han fortel sjeldan meg om slikt.

– Du nemnde at du visste kvar han var?

Ruth Siplo vart strammare i maska. Leppene vart pressa saman medan ho såg i retning av kjøkenet, som om ho ville forsikre seg om at ingen lytta på samtalen i stova.

– Du finn han nok nede i sentrum. Hjå ei veninne han har der.

Ruth Siplo gav han namnet på ei kvinne Rolf Randen ikkje kjende, og adressa til eit husvære som låg i toppetasjen på eit av møbelhusa i byen. Han var i ferd med å reise seg for å gå då ein ung gut kom inn frå kjøkenet og stilte seg på golvet i stova. Til å vere ein syttenåring var Kim Siplo lang for alderen. Han var slank og kledd i dongeribukse og T-skjorte. Håret var lyst og nokre stader klipt heilt kort, medan det på andre delar av hovudet var langt. Han mønstra Rolf Randen.

– Kva gjer snuten i vårt hus, mamma?

Mora hadde reist seg opp.

– Kim! Ver høfleg mot politimannen. Han er her berre for å avklare noko som gjeld pappa.

Kim såg hånleg på mora.

– Eg drit i pappa, og det veit du. Og har ikkje han flytta ut, eigentleg? sa han høgrøysta i det han vende seg mot Rolf Randen.

– Sei meg ein ting, er det ikkje straffbart å sperre folk inne i dette landet? Eg vil gjerne melde foreldra mine for at dei sperrar meg inne i dette huset. Eg får ikkje eingong tilgjenge til Internett lenger, her i min eigen heim. Det er psykisk terror!

– Kim, stopp no! sa mora med eine handa strekt mot sonen.

Rolf Randen fann ut at han fekk skjere gjennom, og gjekk med raske steg over golvet. Då han var kommen på høgd med Kim Siplo, stoppa han. Gutungen var like lang som han sjølv. Augo deira møttest, og Kim trekte seg ikkje. Utan å sleppe augekontakten sa Randen sakte:

– Jau, det er straffbart å sperre folk inne mot viljen deira. Men husarrestert kan vere god oppdraging, Kim.

Rolf Randen nikka mot Ruth Siplo og gjekk.

Det stod berre hennar namn på dørskiltet. Adressa var mellom dei meir eksklusive i sentrum av byen. Her var det høg prisklasse og mange om beinet når ei leilegheit vart ledig. Rolf Randen visste det, for han hadde bydd på eit husvære i denne delen av sentrum sjølv for ikkje så lenge sidan. Men han hadde ikkje hatt sjanse til å skaffe seg hus her med berre éi inntekt i hushaldet. Dessutan fekk han utgifter på Sara etter at ho hadde flytta inn til han. Om ikkje anna så hadde han klart å skaffe dei ei leilegheit med to soverom i eit burettslag.

Han ringde på eit par gonger utan at det kom teikn til liv. Deretter banka han hardt på, og sa halvhøgt at han kom frå politiet. Då høyrde han at det vart liv innanfor. Ein lås vart vridd om og døra opna på gløtt. Døra var festa med ei metallenkje. I opninga såg han ei stripe av ei mørkhåra kvinne.

– Kva gjeld det?

Røysta høyrdest spinkel ut innanfrå gangen.

– Politiet ønskjer å prate med Vilhelm Siplo, og vi har grunn til å tru at han er her.

– Kan du legitimere deg?

Rolf Randen sukka tungt. Det gjekk år og dag mellom kvar gong einkvan bad ein uniformert politimann vise fram identitetskortet sitt i denne småbyen. Men var Vilhelm Siplo der, så kunne han på sett og vis forstå poenget, etter det forretningsmannen hadde opplevd i det siste. Randen henta fram ID-kortet med portrettet sitt på og heldt det opp mot døropninga. Ho fjerna lenkja, og døra glei opp.

Gunn Rita Blomlid kunne vere rundt 35 år. Håret var mørkt og kort, og ho var lita av vekst. Gyllenbrun hud i ansiktet avslørte at ho kompenserte for mørketida med kunstig sol. Gunn Rita Blomlid såg ut som ho skulle ut for å trene. Ho var kledd i sporty sykkelbukse, ein trong korterma genser og joggesko. Dei kom inn i ei romsleg, ordinært møblert stove. Utanfor store panoramavindaugo vende ein stor veranda vestover mot elva og fjorden.

På ein sofa i stova låg ein mann med pledd over seg. Den eine armen var plassert over ansiktet, slik at augo var skjulte. På bordet ved sida av sofaen låg eit par utgåver av dagens aviser, det stod eit lite glas med smertestillande piller der og eit tomt glas. I rommet kjende Rolf Randen ein svak eim av brennevin.

Han visste at Siplo var ganske kraftig bygd, og at kroppen hadde esa litt ut dei siste åra. Slik han låg på sofaen, hadde Vilhelm Siplo tendens til dobbelhake som eit synleg teikn på at alder og livsstil kravde sitt. Håret var lyst, nesten gult, halvlangt og ganske tett. Randen rekna med at Vilhelm Siplo var i slutten av 40-åra ein stad.

Sakte tok Siplo armen vekk frå ansiktet, samstundes som han med eit stønn heiste seg opp i sitjande stilling. Han hadde verkeleg fått juling. Rundt begge augo hadde Vilhelm Siplo blå og gule flekkar, og den eine leppa hadde vore kløyvd og var framleis hoven. I hårfestet på den høgre sida hadde han ein bandasje. Han tok av seg pleddet og slengde det lenger bort i sofaen. Blikket vart hengande ved bordplata, der oppslaget i lokalavisa om overfallet på han sjølv lyste mot han.

– Burde ikkje du ha vore på sjukehus, Siplo? spurde Rolf Randen

Han såg opp på Rolf Randen ein augneblink i det han seig bakover i sofaen og støtta hovudet mot veggen. Augneloka seig igjen, og han pusta tungt. Det var lenge sidan Rolf Randen hadde sett ein mann som var så skambanka.

– Sjukehuset … nei. Eg har snakka med fastlegen min. Dette går over. Eg treng berre ro nokre dagar.

Siplo bøygde seg fram og tok glaset som stod på bordet. Han konstaterte at det var tomt, før han med eit stønn bøygde seg ned og henta opp ei flaske som han hadde ståande på golvet. Flaska var mørkebrun og firkanta – ei halvflaske Ballantine’s whisky. Siplo skjenkte seg ein dram, som han helte i seg i eit par slurkar, den siste saman med ein tablett han henta ut av pilleglaset. Med eit sukk seig han tilbake i sofaen igjen.

– Stemmer det som lokalavisa skriv om deg i dag, Siplo?

Først svarte Siplo ikkje. Han kasta eit blikk bort på Gunn Rita Blomlid, som var vorten ståande som passiv tilskodar midt i stova. Det var eit hint som ho tok.

– Eg går og tek meg ei økt i treningsstudioet, mumla ho og gjekk ut av stova.

Nokre sekund seinare høyrde dei ytterdøra smelle i.

– Om eg vart overfallen i huset mitt? Nei, som du ser, så vart eg overkøyrd av toget, sa Siplo omsider og prøvde å smile av sitt eige forsøk på å vere morosam. Men smilet stivna, og han tok neven opp til den hovne leppa.

– Eg har snakka med kona di. Ho stadfesta eigentleg det avisa skriv. Eg meiner du snarast bør melde saka til politiet.

Vilhelm Siplo svarte ikkje. I staden bøygde han seg ned og henta whiskyflaska igjen. Skjenkte seg endå ein skarp ein. Etter alt å dømme drakk Vilhelm Siplo ein del. Små flasker er lettare å gøyme unna enn store.

– Eg har hatt ein disputt med folk eg kjenner, og det er ikkje første gongen eg har fått meg ein på trynet. Eg veit eg kan provosere andre. Og eigentleg var det heile ein bagatell som … som kom litt ut av kontroll fordi eg var stor i kjeften.

Rolf Randen sette seg ned. Han hadde venta denne reaksjonen. Viss Vilhelm Siplo verkeleg ville melde overfallet, så hadde han gjort det for lengst.

– Ifølgje kona di vart du banka opp av eit par pengeinnkrevjarar. Kven hadde sendt dei heim til deg?

Vilhelm Siplo smilte matt.

– Ikkje ver naiv, Randen. Var dette ei alvorleg sak, ville eg gått til politiet. Og snart er alt gløymt, ikkje sant?

– Politiet kan ikkje late igjen augo for ei så alvorleg valdssak som dette.

Vilhelm Siplo rista bestemt på hovudet. Han tøygde seg fram og greip lokalavisa, som han deretter kasta bortover golvet.

– Jævla aviser! Det er dei som skaper problem for meg. Kan dei ikkje la ein stakkars faen vere i fred? Det er det einaste eg ber om, Randen. Fred og ro – fred frå journalistar, politifolk, sure kjerringar og …

– … og folk du skuldar pengar. Brutale personar som set makt bak kravet om å få pengane sine inn igjen, fullførte Rolf Randen.

Vilhelm Siplo såg overraska på han ein augneblink, men kommenterte det ikkje.

– Vi veit at bruk av torpedoar for å skremme folk, eller krevje inn pengar, blir stadig meir vanleg. Eg kjenner til folk som går rundt med øydelagde kneskåler her i distriktet fordi dei ikkje har gjort opp gammal gjeld. Du gjer lurt i å spele på lag med politiet før det skjer noko endå meir dramatisk.

– Berre folk som ikkje betaler narkotikagjelda si, får knea sine knuste. Du skremmer ikkje meg. Eg er ferdig med denne saka!

Vilhelm Siplo reiste seg sakte opp frå sofaen og rusla ut i gangen. Han kom tilbake med ein røykpakke medan han mumla «eg får ta meg ein blås no medan helsefriken trenar». Han hadde likevel såpass respekt for Gunn Rita Blomlid at han opna døra til verandaen og stod i døropninga og blåste røyken ut. Det slo Rolf Randen at om Blomlid var elskarinna til Siplo, så var dei sanneleg ulike.

– Kva slags forhold har du eigentleg til Gunn Rita? spurde Randen.

Den smertestillande tabletten og whiskyen hadde tydelegvis hatt positiv verknad på smertene. Vilhelm Siplo snudde seg mot han, og Randen kjende igjen den litt sjarmerande og glatte forretningsmannen han hadde sett i ein del samanhengar tidlegare.

– Er dette eit formelt avhøyr, kanskje?

Vilhelm Siplo smilte, og lét handa gli over såret i hovudet.

– Nei, eigentleg ikkje.

– Er eg sikta for noko?

– Nei.

– Akkurat, sa Vilhelm Siplo. Han knipsa siste resten av sigaretten ut over verandaen før han snudde seg mot politimannen.

– Då synest eg du skal slutte å bry deg med mitt privatliv.

